
1. FORMULACIJA PROBLEMA 
Porodica igra prvorazrednu ulogu u pogledu odgoja, formiranja i uvođenja u život mladog čovjeka. 
Normalna porodica predstavlja značajan faktor sprečavanja maloljetnika da se odaju devijacijama, a 
posebno delinkventnom ponašanju. 
Porodica, kao jedna od primarnih društvenih grupa, ima izuzetno važnu ulogu u pogledu vaspitanja i 
uvođenja u život mladog čovjeka, počevši od njegovog ranog djetinjstva. U porodici se ostvaruju prvi 
socijalni kontakti i udaraju temelji moralnog, intelektualnog, fizičkog, radnog i estetskog vaspitanja, što ima 
značajan uticaj na intelektualno i društveno-moralno ponašanje mladih. 
Posebno je značajna transmisiona uloga porodice u socijalizaciji ličnosti. Ova transmisiona uloga ogleda 
se, prvo, u povezivanju primarnog porodičnog svijeta sa svijetom van porodice, i drugo, u povezivanju 
vanjskog svijeta sa porodičnim, a na taj način u porodične odnose unose se društveno pozitivne 
vrijednosti. 
Porodica je prva “pedagoška arena” i zato se vaspitanje i formiranje mladih članova društva smatra 
njenom osnovnom socijalnom funkcijom. Ove kao i druge funkcije porodice mogu da ostvare samo one 
porodice koje su skladne i u kojima vlada porodična harmonija. 

